
THUHMAHRUAI

Village Council dan kan tih mai, The Lushai Hills District
(Village Council) Act, 1953 hi Assam hnuaia Mizoram District pakhat
a nih laia Village Council din leh enkawlna atana lo duan a ni a.

Hun lo kal zelah Village Council-te dinhmun lo danglamin,
an thuneihna leh mawhphurhnate pek belh a, an dinhmun pawh
chawikan a lo nih zel theih nan leh rei tak kan lo hman tawh he dan,
The Lushai Hills District (Village Council) Act, 1953 thlak nan The
Mizoram (Village Councils) Act, 2025 hi Mizoram Legislative
Assembly-in a pawm tak avangin Village Council dan hmasa chu
hluihlawnin he Dan thar hi hman a lo ni ta a ni.

He Dan thar kan hman theihna tur atan hian kan Minister
kaihhruainain Drafting Committee Member-ten an duang tan a, chu
chu Political Party zawng zawng leh NGO hrang hrangte telna,
Consultative Committee chuan ngun taka lo zir ve lehin an duh dan
angin her rem hret a ni a, chumi hnu chuan Council of Ministers
thukhawm chuan thlir ho lehin an pawm a, March ni 6, 2025 a
Assembly Session neih chuan, The Mizoram (Village Councils) Act,
2025 hi hman theih turin a lo pawm ta a ni. Dan thar kan neih theihna
tura hun leh tha seng a, theihtawp chhuah tu zawng zawngte chungah
lawmthu ka sawi a. Tin, Mizo tawnga dah a nih theihna tura hma la tu
Director lo ni tawh te, kan Joint Director-te leh State Panchayat
Resource Center-a thawktu zawng zawngte chungah lawmthu kan
sawi bawk a ni.

He dan thar hi Village Council zawng zawng ten zir a, zawm
a, an khawtlang hmasawnna atan leh an mipuiten zalen leh hlim taka
hmalam an pan zel theih nan tangkai taka hmang turin ka ngen a ni.

(Dr. LALNGURA TLAU)
Director

Local Administration Department
Government of Mizoram

He Dan hi

Village Council din a nih theih nan leh thingtlang miten
tualchhunga ro an inrel theih nan siam a ni.

The Lushai Hills District (Village Council) Act, 1953
chu District Council hunlaia tualchhung rorelna atana siam a
ni a. Mizoram chu Union Territory-a hlankai a nih hnu leh
State puitling pek a nih thlengin hman chhunzawm a ni a. A
tul dan ang zelin siam that (amend) thin a ni.

Hun kal zelah thuneihna semzaina (decentralization)
atan te, nasa lehzual zawka tualchhung rorelnaah mipui an
tel theihna atan leh hmasawnna chak taka kalpui a nih theihna
turin Village Council Dan thar ruahman a lo ngai ta a.

Chuvangin, Mizoram Legislative Assembly chuan
India ram Republic a nih kum sawmsarih leh paruknaah he
dan thar hi a siam ta a ni.

Chapter-1
PRELIMINARY

1. Short title, extent and commencement:-

(1) He dan hi The Mizoram (Village Councils) Act,
2025 tih a ni ang.

(2) Mizoram pumah hman tur a ni a, Municipalities
leh Lai, Mara leh Chakma Autonomous District
Council te erawh a huam lo ang.

(3) Official Gazette-a chhuah ni atanga hman tan
nghal tur a ni.

2. Definition:-

He Dan-ah hian, kawng danga hrilhfiah ngai bik thil tih
lovah chuan:-
(1)  “Authorized Official” chu he Danin a tum hlen

chhuak tura State Sorkarin Official a ruat te an
ni.

(2) “Biological resources” chu section 2 (c) of the
Biological Diversity Act, 2002 in a sawifiah ang a
ni ang.

(3) “Block” chu Rural Development Block tihna a ni.
(4) “Casual Vacancy” chu member(s) boral vanga

Village Council seat ruak emaw a chhan dang eng
vang pawh a seat ruak tihna a ni.

(5) “Community Assets” chu bungrua leh rotling
hmasang atanga khawtlang ta leh khawtlang tana
hman tangkai emaw, khawtlangin lungrual taka

an siam emaw, Sorkar Laipui emaw State Sorkar
sum emaw scheme hmanga siam tihna a ni.

(6) “Constitution” chu Constitution of India tihna.

(7) “Deputy Commissioner” chu Mizoram chhunga
District hrang hranga Deputy Commissioner-te
sawina a ni.

(8) “District” chu Mizoram chhunga District,
inrelbawlna tura dan hnuaia State Sorkarin a din
sawina a ni.

(9) “Elector” chu Village Council Electoral Roll-a
hming chuangte an ni.

(10) “Electoral Roll” chu Village Council thlang theitu
dik tak hming ziah leh tarlanna a ni.

(11) “Executive Committee” chu Village Council
‘Executive Committee’ tihna a ni.

(12) “Hnatlang” chu khawtlang huapa hlawh nei lova
hnathawh a ni.

(13) “Khawper” chu Village Council ram leh thuneihna
huam chhunga chenna tur din chawp a ni.

(14) “Leipui” chu tlangram lo ni lo, thlai chi hrang hrang
thar nana siam a ni.

(15) “Lo” chu tlangram lo a ni.

(16) “Office of Profit” chu Sorkar atanga thlabi hlawh
emaw lawmman lak thin a ni.

(17) “Phatna” chu hnatlang phatna a ni.

(18) “President” Village Council Member-ten an hotu
ber atana an thlan a ni.

(19) “Run” chu hnatlang phatna pe silova hnatlang lo
te Village Council-in lei a chawitir a ni.

(20) “Scheduled Tribe or Tribes” chu Constitution-a
Article 342 clause (1) hnuaia ‘Part XVII-
(Mizoram) of the Constitution (Schedule Tribe)
Order, 1950’ in a tarlan Tribal hnamte sawina a
ni.

(21) “Secretary” chu thlan tlin ni ve lo, Village Council
puitu tur Village Council Executive Committee
rawtna anga State Sorkarin a ruat a ni.

(22) “Social Audit” chu tualchhung mipui ten Village
Council te hnathawh hrang hrang an zirchianna
leh sum hman dan dik leh dik loh an enfiahna a ni
a, hetah hian Official Record te leh a taka
hnathawh kalpui dan te khaikhin leh endik thin a
ni.

(23) “State Election Commission” Constitution-a
Article 243K hnuaia Memo No. B-13017/11/
2008-UD&PA(M) Dt. 28th August, 2008 hmanga
State Sorkarin State Election Commission a din
hi a ni.

(24) “State Government” chu Mizoram Sorkar tihna a
ni.

(25) “Sub-Village” chu Village Council hnuaia State
Sorkarin a hriatpui khaw hran mahnia thlantlin
body nei ve tho te sawina a ni.

(26) “Thlawhbawk” chu tlangram lo neih chhung atan
chauha khawi lai hmun emawa chhungkaw
engemaw zatin chen hona tur an din sawina a ni.

(27) “Tlangau” chu khawtlang tlangau sawina a ni.

(28) “Treasurer” Village Council sum chungchang
mumal taka ziaka vawngtu tur Village Council
Member zingami a ni.

(29) “Tuikhur” chu tui chawina hmun  a ni.

(30) “Unauthorized Settlement” chu State Sorkarin a
hriatpui loh leh khua emaw sub-village list
Sorkarin a tih chhuah zinga chuang lo, mi tuten
emaw chenna leh khawsaknana an hman leh din
a ni.

(31) “User Charge” chu vantlang thil hman man emaw
chhawr man emaw sawina a ni.

(32) “Vantlang Inkhawm” (Gram Sabha) chu
khawchhunga puitling, Village Council Electoral
Roll-a chuang ten an khaw mamawh sawiho tura
kalkhawm te hi a ni.

(33) “Vice President” chu Village Council member ni
tura thlantlin President awm loh laia President
mawhphurhna la tu tur sawina a ni.

(34) “Village” chu Mizoram Sorkarin khua a din Official
Gazette hmanga tarlan sawina a ni.

(35) “Village Council” chu he Dan Section 3
tlawhchhana Village Council din te sawina a ni.

(36) “Village Population Register” chu Section 3
hnuaia Village Council tin ten an vawn tur
‘Population Register’ sawina a ni.

Chapter-II

ESTABLISHMENT OF VILLAGE, CONSTITUTION OF
VILLAGE COUNCIL, BLOCK AND DISTRICT

DEVELOPMENT COMMITTEE

3. Constitution of Village Council:-

(1) State Sorkar chu khaw din nana Official Gazette
hmanga Notification (Hriattirna) tih chhuah
chungchangah te, sub-village emaw hun rei tak
chhung “Settlement Site” lo ni tawh pawmpuina
pek chungchangah te thuneihna a nei ang.
State Sorkar hriattirnaa tih chhuahah chuan khaw
hming leh a huam chin chiang taka tarlan tur a ni.

Tin, State Sorkar chuan khaw hming thlak, ramri
leh khaw huamchin tih danglamah te thuneihna
a nei ang, kawtthler hming, kawngpui hming,
vantlang rothil leh Pi Pute sulhnu hmingthlak te
pawh Sorkar thuneihna a ni ang.

(2) State Sorkarin tualchhung inrelbawlna kengkawh
turin Village Council a din ang a, chu chuan khaw
pakhat emaw a aia tam emaw an enkawl ang.
Village Council dinna Notification hi Official
Gazette-ah tihchhuah tur a ni.

Heng bakah hian:-
(a) Thingtlang khaw lian deuh leh khawpui dang,

Municipality din lohna ah chuan State
Sorkarin khaw pakhatah Village Council
pakhat aia tam a din thei ang.

(b) Village Council awmsa then darh emaw,
awmze nei zawka siksawi ngai a nih loh chuan
mipui 500 aia tlem chenna khuaah Village
Council thar a din theih loh.

(c) Village Council din tawhna khua eng pawh, a mi
cheng ten an khua an rauhsan vang emaw, mipui
500 aia tlema an tlak thlak vang emaw, Sorkar
inrelbawlna thil leh mipui himna chungchangah
tul bik a awm a nih chuan Sorkarin Village
Council ding sa a nuaibo thei ang.

(3) Eng khua pawh, a chhunga cheng mipui an pem
darh avanga an lo tlem tak viau a, Village Council
nei khawp mipui an awm tawh loh emaw, Village
Council hrang nei khua pahnih emaw, a aia tam
emaw rang taka Village Council pakhat hnuaia
dah an tul nia State Sorkarin a hriat chuan, chung
khua te chu Sub Section 1-in thuneihna a pek
angin Village Council pakhat hnuaiah a dah thei
ang.

(4) State Sorkarin khaw list leh Village Council list te
a tul dan azir zelin Official Gazette-ah a tichhuak
thin ang.

(5) A tul anih chuan Sorkar pawmpuinain khaw
khatah Village Council pahnih emaw, a aia tam
awmnaah Joint Village Council Committee din
theih a ni ang. A din dan tur ruangam leh hna
chanpual turte chu Sorkar Official Gazette-ah
Hriattirna a tichhuak ang.

4. Village Council Member awm thei zat leh Hmeichhe
tana seat hauhsak tur zat:-
Village Council hian mihring zat azirin member pathum
aia tlem lo leh pakua aia tam lo a hnuaia mi ang hian an
nei ang:-

(1) Mihring zanga chin chenna khuaah member
pathum an awm ang a, an zinga pakhat chu
hmeichhia a ni ang.

(2) Mihring zanga aia tam mahse sangkhat aia tlem
awmna khuaah member panga an awm ang a, an
zinga pakhat chu hmeichhia a ni ang.

(3) Mihring sangkhat aia tam, sanghnih aia tlem
awmna khuaah member pasarih an awm ang a,
an zinga pahnih chu hmeichhia an ni ang.

(4) Mihring sanghnih aia tam awmna khuaah chuan
member pakua an awm ang, an zinga pathum chu
hmeichhia an ni ang.

(5) Sub-Section (1) (2) (3) (4) hnuaia mihring
awmzat chhut nan hian Census of India Data thar
ber emaw, Directorate of Economics and
Statistics, Planning and Programme
Implementation Department ten mihring pun dan
an chhut lawk hman tur a ni.

5. Village Council inthlan dan:-
(1) Village Council Electoral Roll siam, inthlanna

buatsaih leh a kaihhnawih thildang zawng zawng
hi State Election Commission thuneihna a ni.

(2) Section 4-in Village Council Member zat a bithliah
hi thuneitute ruahmanna angin khawchhunga

Village Council thlang thei chin ten an thlang thin
ang.
Amaherawhchu, khawi khuaah emaw inthlanna
buatsaih theih a nih loh a, Village Council din vat
a tul bawk si chuan, Section 4-in a sawi angin
Sorkarin khawchhunga member awm thei zat aia
tam lo Village Council te hna thawk turin mi a ruat
ang a, thlaruk aia rei lo Village Council pangngai
te angin hna an thawk ang.

Chutianga ruahmanna siam a ngai a nih chuan
thlaruk ral hma ngeiin Village Council inthlanna
hi buatsaih tur a ni.

6. Member atana thlan theihte:-
A hnuaia tarlante chauh hi Village Council member atan
thlan theih a ni:-

(1) Scheduled Tribe an ni tur a ni.
(2) Kum 25 a tling tur a ni.

(3) A dinna khuaah vote a nei tur a ni.
(4) Village Council dangah member a ni tur a ni lo.

(5) Mi rilru kim a ni tur a ni.

(6) He dan hman hma emaw hman hnuah emaw,
India Dan hnuaia thiamloh chantir tawh a ni tur a
ni lo. Chutiang thiam loh chang tawh an nih chuan,
thiamloh an chan ni atanga kum thum tal a liam
phawt loh chuan Village Council Member a ni thei
lo ang. Jail-a tan tir an nih chuan Jail atanga chhuah
tir an nih atanga kum thum a liam hma chu Village
Council Member atan thlan theih an ni lo ang.

(7) Sorkar Laipui emaw State Sorkar hnathawk
emaw, a hlawkna tura Sorkar nena thawk dun lai
an ni tur a ni lo.

(8) Sorkar Laipui, State Sorkar, Autonomous Bodies
leh Sorkar hnuaia Corporation atanga ban tawh a
ni tur a ni lo.

7. Village Council Term rei zawng:-

He Dan Section 28 hmanga thiah a nih ngawt loh chuan
Village Council hun chhung chu kum 5 a ni ang. A
hunchhung hi thuneitu ten inthlan zawha Meeting
hmasa ber neih hun an ruat ni atanga chhiar tan tur a
ni.
Amaherawh chu, Village Council hun chhung hi
chawhruala thla 12 aia rei lo Sorkarin a pawt sei emaw
a pawt tawi thei ang.

Tin, Village Council hunchhung tawp hmain inthlanna
hi buatsaih ngei tur a ni.

8. Member nihna hlihsak/ban theih dan:-
(1) Kum khat emaw a aia rei lung-in tang tura Court-

in thiamloh a chantir chu member nihna hlihsak
tur a ni.

(2) State Sorkarin member chu mipui rawngbawltu
(Public Servant) tih atana mawi lova a khawsak
avangin emaw khaw dangah a pem emaw chuan
member a nihna hlihsak a ni ang.

(3) Village Council member tupawh mipuiin sum eiru
a, thuneihna hmang sual leh diklo taka inrelbawlna
a kalpui a ni tih finfiah anih chuan an member
nihna sorkarin a hlih sak thei ang.

(4) Member tupawh President hnena ziaka thlen lovin
a zawna Village Council Sitting vawi thum a kal lo
lui a nih chuan, chu member seat chu a ruaka puang
turin Village Council in State Sorkarah a thlen ang.

(5) Village Council President, Vice President emaw
Treasurer te hian member tam zawk thlawpna an
nei tawh lo chunga an nihna an bansan duh lo
emaw hlemhletna thila an inhnamhnawih emaw
an tih tur nasa taka an hlamchhiah emaw Sorkar
tana thil tha lo an ti a nih chuan State Sorkarin an
nihna a hlihsak thei ang.

(6) President-in member tamzawk thlawp a hlawh loh
a, thlawp a hlawh tawh lo tih report ziaka State
Sorkarin a dawn chuan, Sorkarin a ruat Officer-
in President thar thlanna tur Village Council
thutkhawm a ko ang. Sorkarin a ruat Officer chuan
thutkhawm neih hun leh ni, a hmun tur thlengin
chiang taka tarlangin hriattirna a ti chhuak ang a,
a copy pawh State Sorkarah a pe bawk ang. Chu
thutkhawm chu Sorkar mi ruat Officer in a
kaihruai ang. President thar thlanna report chu
State Sorkar pawmpui turin tikhaw tlai lovin a
thawn ang.

9. Member te term rei zawng:-
(1) Section 8-in a tarlan anga member nihna hlihsak

an nih loh chuan, Village Council Member zawng
zawng member nih theih hun chhung chu Village
Council hun (Term) chhung ang a ni ang.

Amaherawhchu, Section 28 in a tarlan angin,
Village Council thiah avanga inthlan thar a lo ngai

a nih chuan Village Council thiah tak hun chhung
la awm zawng chu member thlan tharte hun
chhung tur a ni ang.

(2) Casual Vacancy vanga member thlan thar hun
(Term) chhung chu Village Council hun (Term)
kal meka hun la awm zawng a ni ang.

10. Village Council sitting hmasa ber:-

(1) Executive Body din tura Village Council
thutkhawm hmasak ber hun tur hi State Election
Commission-in inthlan a puan rualin a ruat tel
nghal ang.

(2) Village Council thutkhawm hmasa ber chu a
kaihhruai dan tur duan lawksa angin State Sorkar
ruat Official in a kaihruai ang.

11. Executive Committee:-

Village Council mawhphurhna hrang hrang te hlen
chhuak leh kengkawh turin Village Council tinah
President, Vice President, Treasurer leh Secretary an
awm ang.
(1) Village Council President, Vice President leh

Treasurer tur te chu Village Council Member-ten
anmahni zingah “Majority Vote” in an thlang
chhuak ang.

(2) Village Council tinah Secretary a awm ang a,
Village Council Executive Body rawtna angin State
Sorkarin a ruat leh ban theih an ni.

(3) President-in engtik hunah pawh ziakin Sorkarah
a banna a thehlut thei ang a, State Sorkarin a

banna a pawm hma loh chuan a la thawk
chhunzawm zel ang.

(4) Engvang pawhin President Office chu a lo ruak a nih
chuan President hna chu Vice President-in a thawk
chhunzawm nghal ang.

(5) Vice President emaw Treasurer ten eng hunah
pawh ziakin President hnenah banna an thehlut
thei a, President-in tikhawtlai lovin State Sorkarah
emaw a aiawh tura thuneihna Sorkarin a pek
Officer hnenah a lo pawmpui atan a thehlut ve leh
ang. An banna chu pawm a nih hma chuan an hna
leh tih tur te an la thawk chhunzawm ang. An
banna te pawm a nih chuan Village Council
member ten anmahni zingah Vice President
emaw Treasurer an thlang leh ang.

(6) President, Vice President, Treasurer leh Village
Council Member-te chu Bharatiya Nyaya Sanhita,
2023 Section 2 (28) leh Prevention of Corruption
Act, 1988 Section 2 (c) hnuaiah mipui
rawngbawltu (Public Servant) an ni.

(7) Member tam zawkin Village Council Executive
Committee chu insiamrem (re-shuffle) an phut a,
chutiang report chu State Sorkarin ziakin a dawng
a nih chuan, Sub-Section (1) leh (6) hmanga
chinfel tur a ni ang.

12. Seat ruak chungchang:-
(1) Section 8-in a tarlan angin member-te paih/ban

an nih chuan Village Council Seat chu a ruak ve
nghal ang. State Sorkarin seat a ruah thu chu a
puangzar tur a ni.



-17-

(2) Member tu pawhin banna a thehlut a nih chuan,
a banna chu President hnenah a thehlut ang a, a
ni chuan State Sorkar emaw thuneitu Official
hnenah a pawmpui turin a thawn nghal ang.
Banna chu pawm a nih hma chuan a la thawk
chhunzawm zel hrih ang. Banna thehluh te hi a
tlangpuiin pawmsak tur a ni.

(3) Village Council seat chu chhan engvang pawhin
eng hunah pawh a la ruak a nih chuan, President
emaw, Vice President-in emaw State Sorkarah an
report vat tur a ni.

13. Village Council-te thuneihna leh a huam chin:-

(1) Jurisdiction of a Village Council: Village Council
huam chin/thuneihna chin chu khaw ramri
huamchhung emaw, State Sorkarin ramri a
bithliah chin zel a ni ang.

(2) Allotment of Lo and Leipui (Jhum): Notified
Reserve emaw Protected Forests huamchhung
ni lo, mahni khaw ramri huamchhungah Village
Council ten Lo leh Leipui atan ram an theh thei
ang. Amaherawhchu The Mizoram(Forest) Act,
1955 Section 21-na a ram theh dan tur State
Sorkarin a bithliahte an zawm tur a ni.

(3) Power to Collect Animal Tax: The Mizoram Animal
(Control and Taxation) Act, 2014, hmangin State
Sorkarin hriattirna a tihchhuah hmanga an chhiah
pek tur a bituk zat ang zelin Village Council ten ran
chhiah an khawn thin ang.

(4) Power to collect Property Tax: State Sorkarin
Property Tax khawn zat tur a bithliah angin

Village Council-ten an huamchhungah Property
Tax an khawn thin ang.
Village Council sitting te, Vantlang inkhawm te leh
Sorkarin enfiah tura phalna a pek Official-ten an
enfiah theih turin Property Tax Account hi tha
takin an vawng tur a ni.

(5) Power to Collect User Charge: State Sorkar emaw
Sorkar ruat Official te phalnain Village Council ten
vantlang thil hman man (User Charge) an la thei
ang. Vantlang inkhawmin an remtih leh pawmpui
zat lak thin tur a ni.

(6) Power to Regulate Building Construction: In sa
thar ten vantlang kawngpui leh ram an nek loh
nan leh insak dan mumal zawk a kalpui a nih theih
nan State Sorkarin Model Building Bye-Laws a
duan chu Village Council ten an kengkawh ang.
Tin, Bialtu District Disaster Management
Authority phalna in Village Council- ten an
thuneihna huam chhungah, leimin venna atan leh
mihring vanga chhiatna thleng thei laka lo inven
lawkna tur atan In sakna tur hmun him lo te an
puang thei ang.

(7) Power to Constitute Biodiversity Management
Committee (BMC): Biological Diversity Act, 2002,
Section 41 in thuneihna a pek angin Village
Council-ten an huamchhung theuhah hetiang
atan hian Biodiversity Management Committee
an din ang. Thilnung chi tinreng uar zawka
humhalh a nih theih nan te, tangkai taka hman a
nih theih nan leh thilnung chi tinreng chenna
venhim sak te, pi leh pute atanga an lo vulh thin

ran chi hrang hrang te an rem loh nana humhalh
leh venhim hna leh chung ho uluk taka
chhinchhiah leh phochhuah hnate an thawk bawk
ang.
Hemi chungchanga Chairperson leh Member ruat
(Nominate) dan te, thlan dan te, office hun chhung
tur te, hlawh leh hamthatna te, expert member te
hunchhung rei zawng tur leh an hamthatna te chu
Mizoram State Biological Diversity Rules, 2010 in a
tarlan zulzuiin a ni ang.

(8) Power to Settle Dispute: Village Council-ten an
thuneihna huamchhungah thubuai an chinfel sak
thei ang a, thubuai an chinfel reng rengin thubuai
neite karah palai hna thawkin an in rem leh theih
dan tur an zawnpui thin ang. Tin, thubuai an
buaipui turte hi buaina tenau, ‘Petty Civil’ leh
Criminal Nature’ chauh a ni ang a, chupawh chu
thubuai neituten remna siampui tura an sawm
chauhin an buaipui/thawk thin ang.

(9) Power to Impose Fine: Village Council ten he dan
hnuaia an tih tur, thawh tur leh mawhphurhna
kalh emaw, thuawih lo mi tupawh, an chungah
pawisa chawitirin a hrem thei a. Pawisa chawitir
theih zat chu a tul dan ang zelin State Sorkarin a
bituk ang.

(10) General Powers of the Village Council: He Act
hnuaia thuneihna tarlan tawh zawng zawng te
kalh chuang lovin, Village Council te chuan thil
tul hmanhmawhthlak bik leh, hnathawh tur hrang
hrang, an kova nghah emaw lo thawk tura
thuneituten an tih te (Delegated) hlenchhuak
turin, thuneihna an nei ang.

14. Roles and functions:
(1) Village Council ten kum tin, Village Development

Plan an siam ang. Khawchhung hmasawnna
hnathawhte a nih dan tur leh, State Sorkarin
mawhphurhna a hlan ang zelin an lo vil ang.

(2) Sorkar hnathawk khawchhunga hmasawnna hna
tha taka an thawh theihna tura lo tanpui.

(3) Khawtlang hmasawnna tura hmalakna emaw,
Sorkarin a ngenna anga hnathawh.

(4) Khawchhung hmasawnna hnathawh te
hlawhtling taka kalpui a nih theih nan, Social
Audit-te a nih dan tur anga regular taka neih.

(5) He Act hnuaia Section 13 Sub-Section (7) kalh
chuang lovin ramsa chenna tura ramngaw
humhalh te, khawchhunga ramngaw leh Notified
Forest te venhim.

(6) Khaw huamchhunga tui lakna humhalh leh tui in
tur lakna tha lehzual zawka enkawl.

(7) Kangmei laka chenna leh ramngaw te an him
theihna tura hmalak te.

(8) State Sorkarin in leh lo chhiah (Property Tax) lak
zat tur a bithliah anga lak.

(9) Khaw huamchhunga thubuai neite hnen atanga
“Registration Fee” lak.

(10) Village Council huamchhunga mipuiin an hman
tangkai theih (Public Utility) siamna tura sum
tuak leh chung hna thawh tura Sorkar pawmpuina
lak. Chutianga sum tuak leh khawnkhawm te chu



-21-

Scheduled Bank hnuaia Village Council Fund
Account-ah chhunluh vek tur a ni.

(11) Hri emaw, natna inkaichhawn theih laka invenna
kawnga hmalak leh State Sorkar tanpui.

(12) Mahni huamchhunga sorkar thil tih hrang hranga
sorkar hnathawk te an hnathawnaa lo thawhpui.

(13) Ran tlatna tur atana hmun thlan a, ramri kham leh
enkawl.

(14) Bawlhhlawh sakhat leh tuiril mumal taka paihna
tur hmun ruahman te, Bawlhhlawh paih dan
khuahkhirhna leh tunlai thiamna hmanga uar
zawka bawlhhlawh sawngbawl.

(15) Vantlang mipui tana hnawksak awm lo tura
hmalak.

(16) Thlanmual leh mitthi sawngbawlna tur thlan leh
enkawl.

(17) Kum tin survey neih thin a, khaw record leh
statistic dik tak vawn that.

(18) An thiltih leh rorel zawng zawng hi vantlang
inkhawmah pharh leh vek tur a nih avangin dik
leh langtlang taka hnathawh.

(19) Thla thum dan zelah inrelbawlna report
(administration report) chu form hmangin emaw
chipchiar taka tih dan tur duan lawksa angin, State
Sorkarah thehluh tur a ni. A huna Report dik tak
thehluh a nih loh chuan State Sorkarin Village
Council sum a pek tur ‘grants’ leh lawmman a
hrensak thei ang.

(20) State Sorkarin tih dan tur a duansa hmangin
khawchhung “Village Population Register”vawn
tur a ni.

(21) Right to Information Act, 2005 Section 2 (h)
hnuaiah Village Council te hi Public Authority an
ni.

15. Duties and responsibilities:-

(1) State Sorkarin Village Council tin te tih tur leh
mawhphurhna hlenchhuah tur a siam a,
chungte chu -
(a) Lo neih, ran vulh leh ramngaw humhalh tih

hmasawn bakah lo neih dan changkang leh
tha zawk te uar zawka kalpui.

(b) Leilung luangral tur venhim leh tha zawka
leilung enkawl.

(c) Tui lakna te, tui hman dan tha zawk leh a
thlawna tui luanral mai loh nan a khawl dan
ngaihtuah.

(d) Khadi, village and cottage industries;
(e) Tui in tur chungchang;

(f) Thingtlang mite chenna in sak chungchang:

(g) Ran chaw leh tuialhthei leh eirawngbawlna
chungchang:

(h) Kawngpui, culvert, lei, lawng leh tui kawng
chungchang;

(i) Zirna, a bikin Primary Education leh puitling
ziak leh chhiar thiam lote thiam tir tura
hmalakna chungchang.



-23-

(j) Kut themthiam thil zirna, Vocational
education and skill development;

(k) Ration semna (Public distribution system);

(l) Chhumchhiate hamthatna leh ramtuileilo te
hamthatna chungchang;

(m) Bazar leh a kaihhnawih thil te;

(n) Hnam nunzia tarlanna leh library;
(o) Retheihna um bo chungchang;

(p) Thingtlanga damlo enkawlna leh
Anganwadi chungchang:

(q) Faina, thianghlimna leh tuiluankawr chung-
chang;

(r) Ran enkawlna hmun;
(s) Vantlang tana ramngaw siam leh kawng kam

thingphun chungchang;

(t) Mipui tana tangkai tur park siam te, khel-
mual leh dil chungchang:

(u) Ran khuahkhirh leh ran chhiah
chungchang;

(v) Sorkarin tih tura a tih thildang eng pawh.

(2) State Sorkarin sub-section (1) hnuaia Village
Council-te tih tur leh mawhphurhna a pekte chu
chhan awm lovin an hlen lo tih a hriat emaw, Village
Council-in mipui thatna tur zawnga hmalakna a nei
lo a nih chuan, State Sorkar chuan ziakin chutiang
hna leh mawhphurhna a pek tihlawhtling lo Village
Council-te mawhphurhna a pek chu a hnukkir thei
ang. Amaherawhchu, State Sorkarin sub-section

(1) hnuaia tih tur a ruat kalpuitu Village Council te
chu, chutianga hna leh mawhphurhna te an hlen
chhuah theihna tur sum, thawktu leh tanpuina
thlengin Village Council te kutah a remchang ang
zelin pek leh dah tum a ni.

16. Hnatlâng:-
(1) Village Council te chuan khawtlang mipui thatna

turin a tul hun apiangah hnatlang ko turin
thuneihna an nei ang. He thilah hian hnam,
sakhua leh chi vanga inthliarna a awm tur a ni lo.

(2) Village Council tin ten hnatlangah mi awl theihna
an nei ang a, hnatlanga an awl chhan ziakin
chiangtakin an chhinchiah ang. Mi kum 60 chin
chunglam te, natna benvawn nei te leh rualbanlo
te chu hnatlangah tel luih tir loh tur a ni.

(3) Mi tu pawh hnatlang duh lo chu pawisa faiin emaw
a hu tawk, sorkarin a bituk ang zela rûn tur a ni.
Amaherawhchu sub-section (2) hnuaia awl tir
emaw sub-section (5) hnuaia phatna pe te chu
rûn ve loh tur an ni.

(4) Mi tu pawh kum 14 hnuailam chu hnatlangah
thawh phal a ni lo.

(5) Mi tu pawhin State Sorkarin a bituk zat pawisa
fai pein hnatlanga thawh an pha thei ang.

17. Chhiah khawn chungchang:-

(1) Section 13 hnuaia sub section (4) leh (5) ten an
tarlan bakah hian State sorkarin Village Council-
te chu chhiah a khawn tir thei ang.
Amaherawhchu, hetianga chhiah khawn tir an nih

dawn chuan kaihhruaina leh tih tur chiang takin
an hrilhfiah hmasa tur a ni.

(2) State Sorkar Dan hman mek emaw, thupek leh tih
dan tur ruahman sa te zawmin uluk taka chhiah
hi khawn tur a ni.

18. Vântlâng Inkhawm:-

(1) Vântlâng Inkhawm chuan:
(a) Annual Village Development Plan a pawmpui

tur a ni. Khawtlang hmasawnna atana
programme leh project-te kalpui tak tak a nih
hmain a pawmpui bawk ang a, programmes
leh projects kalpui hun chungchang te pawh
a pawmpui tur a ni.

(b) Retheihna umbona tur programme emaw
sorkar scheme hnuaia hamthatna dawng turte
vantlang inkhawmah thlanchhuah thin tur a
ni.

(c) Audit-in Village Council te hnathawh dan
chungchanga zawhna leh thil fel lo a hmuh
chhuahte vantlang inkhawmah sawi ho thin tur
a ni a. Audit-in tih tura a phut Village Council
ten an bawhzui dan te pawh sawi ho thin tur a
ni.

(d) Dan naranin Village Council President in
vântlâng inkhawm a ko ang a, inkhawm
pawh a kaihhruai bawk ang.

(e) Financial year khat chhungin vawi ruk tal
vântlång inkhawm buatsaih tur a ni. A tul dan

ang zelin vântlang inkhawm hi buatsaih tur
a ni.

(2) Vântlâng inkhawmah hian khaw chhunga vote nei
zawng zawng hmun sawma then a hmun khat
(one-tenth) aia tlem lo an kal khawm tur a ni a,
an tlin loh chuan ni dangah vântlâng inkhawm hi
a thara koh that leh tur a ni.

Chapter - III

CONDUCT OF BUSINESS

19. Sittings of the Village Council:-

(1) Kum khat chhungin Village Council sitting hi vawi
ruk (6) tal buatsaih tur a ni a. Sitting thurel reng
reng chu ziaka record hnuah President leh
Secretary ten an hming an sign hnan thlap tur a
ni.

(2) President-in Village Council sitting a kaihruai thin
tur a ni a, a túl hun apiangah sitting a ko thin ang.
Tin, President-in ama thua sitting a koh loh
pawhin, member hmun thuma thena hmun hnih
(two third)-in ziaka ko tûra an ngen chuan
Meeting a ko ngei tûr a ni

(3) President a awm loh chuan Vice President-in rorel
(sitting) a kaihhruai ang, an pahniha an awm loh
laia sitting neih ngai a nih chuan member awm
ten an zing atangin sitting kaihruaitu tur an thlang
ang.

20. Voting in the sittings of the Village council:-
(1) Sitting-a rawtna (proposal) zawng zawng leh rel

tura chhawp chhuah sa (agenda) te chu sawi
hovin, ‘majority vote’ hmanga thutlukna siam tur
a ni.

(2) President emaw President aiawha rorel (sitting)
kaihruaitu chuan vote an nei ve lo ang.
Amaherawhchu, vote hmuh zat in ang a awm a,
thutlukna siam theih loh a nih chuan vote an thlak
ve thin ang.

(3)  Village Council-in member ni lo sitting-a tel tul
an ti a nih loh chuan, Village Council sitting-ah
member ni lo tumahin thu an sawi ve tur a ni lo.
Hei hi bawhchhia an awm a nih chuan, cheng 100
aia tam lo chawi tira hrem tur a ni.

21. Rights of individual members:-

(1) Village Council member tin ten sitting chhungin
resolution put luh theihna chanvo an nei vek a,
Village Council President, Treasurer emaw
Secretary te pawhin a tul dan azirin Village
Council chungchang kaihhnawihah zawhna zawh
theihna chanvo an nei vek a ni.

(2) Village Council member tin ten village council
record leh document vawn thatte enfiah leh
zirchian theihna chanvo an nei vek a, an duhna te
ziakin President hnen a an thlen chuan President
in a lo remti tur a ni.

22. Preservation of order in sittings of Village Council:-
Village Council meeting chu fel thlapa kalpui thei tûrin
President chuan hetiang thuneihna hi a nei ang.

(1) President-in member tupawh sitting tibuai
zawnga khawsa an awm chuan chhuak turin a ti
thei ang.

(2) Member tu pawh chet dân phung pangngai lo taka
khawsa nia a ngaih chuan chu sitting atang chuan
chhuak tûrin a ti thei a, chutiang thilah chuan chu
member chuan a zawm nghâl tur a ni.

(3) President-in member tu pawh heng sub-section
(1) emaw sub- section (2) zawm duhlote
nungchang chu ziakin State Sorkarah a thlen ang.
Chutiang member chu State sorkarin tul leh tha a
tih angin hunbi tiam chhung a chawlh lailawk tir
thei ang.

23. Village Council Fund:-
Village Council tin tan Village Council Fund a awm ang a,
he sum account hi Scheduled Bank engah pawh hawn
tur a ni. He dan in Vilage Council te khawn tura an tih
atanga Village Council te chan tur sum tling khawm leh
dan bawhchhiate sum chawi tling khawm te chu he
account ah hian dah luh tur a ni a. Hmasawnna hna
thawhna tura sorkar atanga sum dawn (Grant) leh
sorkara chhunluh tur chhiah khawn khawm te erawh dah
luh ve loh tur a ni.

24. Duties and responsibilities of President, Vice
President and Treasurer:-
(1) Duties of President:-

(a) President chuan kangmei chhuak, hri leng,
etc. ang chi thil hlauhawm laka invenna tur
hriattirna leh thupekte chu “Tlângau”
hmangin a puang ang a, State Sorkar atanga
hriattirna, thupek, circular emaw lehkha
emaw khaw dang hnena hlan chhawn leh tura
a dawn apiangin Secretary kaltlangin a thawn
nghal thin ang.

(b) State Sorkarin Village Council te leh mipuite
zawm tur thupek a tih chhuah te zawm leh
bawhzui chungchangah President-in mawh
a phur ang.

(c) President chuan chutiang thupek leh
hriattirna kaihhnawih chu Village Council
inkhawmah Secretary a chhiar chhuah tir
ang a, mipui hriata puanzar a ngai a nih
chuan Tlângau kaltlangin emaw, kawng
dangin emaw Secretary hnenah thehdarh
turin a pe ang.

(d)  President-in a tul a tih hunah Secretary-in
record a vawn te chu a enfiah thin ang.

(e) President-in lehkha a dawnte chu Secretary
hnenah record turin a hlan chhawng ang.

(f) President a bang emaw, an ban emaw a nih
chuan President hna chu a kalsan vek ang a,
seal telin record, document, sum leh property
te chu President thar hnenah a hlan ang.

(2) Duties of Vice President:- President a awm loh
chuan Vice President-in President hna a thawk
ang a, chutiang hun chhung chuan President
thuneihna chu a kutah a awm ang.

(3) Duties of Treasurer:- Village Council Treasurer
chuan Village Council sum zawng zawng a vawng
ang a, State Sorkar duhdanin cash book leh
register te uluk takin a vawng bawk ang.
Treasurer-in eng thil vang pawha hna a
chawlhsan chuan Treasurer hna chu Treasurer
ruat thar emaw, State Sorkarin phalna a pek
member dang emaw hnenah a hlan nghal ang.
Village Council sitting apiangin Treasurer-in sum
leh pai dinhmun a report thin ang.

25. Duties of Secretary:-
A hnuaia tarlan ang hian Secretary in hna a thawk ang:
-.

(1) Village Council thutlukna zawng zawng,
President-in a dik tia a nemngheh tawh chu ziakin
a chhinchhiah vek ang a, a tul angin thupek,
hriattirna leh record zawng zawng a tichhuak ang.

(2) Audit Report a dawn ni atanga thla khat chhungin
Vântlâng Inkhawm hmaah a puangzar ang a,
Vântlâng Inkhawm neih atanga kar hnih chhungin
chhanna engpawh awm se a thehlut ang.

(3) State Sorkar atanga thupek, hriattirna, circular
emaw lehkha emaw khaw danga kal zel tura
thawn chhuah tur a dawn chuan Secretary chuan
ti tura hriattir a nih angin Village Council dang
hnenah a pe emaw, a thawn ang a, chutiang
thupek chu a hlen chhuak ang.



-31-

(4) Village Council-a lehkhabu leh record zawng
zawng a vawng tha tur a ni. Chutiang lehkhabu
leh record zawng zawng chu State Sorkarin tul a
tih hun apiangah a thawn ang.

(5) Village Council lehkhabu leh record zawng zawng
te engtik lai pawha phalna nei official emaw,
Village Council member tu pawhin an enfiah theih
turin a peih sa reng tur a ni.

(6) Khua leh Village Council thuneihna huamchhunga
statistical data pawimawh zawng zawng, State
sorkarin a ruat angin, scheme hrang hrang hnuaia
beneficiary-te data te pawh a vawng ang a, a tul
angin report chu State sorkar hnenah a thehlut
ang.

(7) Village Council-in eng thil vang pawha hna a
thawh theih loh pawhin Secretary chuan a hna a
thawk chhunzawm zel tho ang.

26. Remuneration of Village Council functionaries:-
(1) President, Vice-President, Treasurer leh member

dangte chu State Sorkar-in a bithliah zat lawmman
a pe ang.

(2) Secretary chu Village Council ruat functionary a
nih avangin State Sorkar-in a bithliah zat
lawmman a pe ang.

(3) Tlângau chu State Sorkar-in a bithliah zat
lawmman a pe ang.

27. Tlangau:-
(1) Sorkarin thuneihna a pek official phalna la

hmasain Village Council chuan khaw mipuite
hnena thuchah thehdarhtu tur leh khaw

inrelbawlna kaihhnawih thil dang atan ‘Tlângau’
a ruat thei ang.

(2) Village Council chuan member kima an
thutkhawm hunah an khuaa chengte ngei
Tlângau turin a ruat ang. Village Council chuan
Tlângau chu Sorkar thuneitute rem tihnain a ban
thei a ni.

(3) Tlângau hna chu hetiang hi a ni ang: -
(a) Village Council-in hriattirna a pek angin

thupek leh hriattirna zawng zawng mipui
hriatah a puangzar thin ang.

(b) Village Council-in an thutkhawmnaa tel tura
a tih, member leh midang tupawh a hriattir
thin ang.

(c) Village Council Secretary chuan Tlângau chu
Village Council thil tih nena inzawm lo,
thildang eng pawh mipui hriattir turin a
hriattir thei bawk ang.

(d) Khuaah rikrum thil a awm a, mipui hnena
puanzar nghal ngai thil a awm a nih chuan,
member tupawhin President rem tihna la
hmasa lovin tlangau an puan tir thei ang.

(e) President-in Village Council thutkhawm a
kohin, Village Council Member zawng zawng
te hnenah Tlangau tirin hriattirna a pe thin
ang.

(f) Village Council Office/Village Council House
enkawl hna a thawk bawk ang.

Chapter - IV
SUSPENSION AND DISSOLUTION

28. Suspension and dissolution of Village Council:-
(1) A hnuaia tarlan thil te hi Village Council-in a tih

chuan, State Sorkarin hriattirna tichhuakin
Village Council dinglai a thiat thei ang, -

(a) vantlang sum a hman dik lohin;

(b) danin thuneihna a pek piah lama thil a tih
emaw, a hman sual emawin;

(c) ‘a chanvo’ hnathawh, tih tur leh
mawhphurhna a hlen chhuah lohin;

(d) khaw chhung inrelbawlna a kalpui theih
lohin;

(e) State Sorkar do zawnga hma a lak emaw thil
a tihin.

Amaherawhchu, Village Council-te thiah an nih dawn
reng rengin, an insawifiahna tur hun pek tur a ni.
(2) Thil awmdan azira State Sorkar in complaint a

chhui chhungin Village Council chu hun bituk
chhung atan a chawlh lailawk tir (suspend) thei
a. Chutianga suspend a nih chhung chuan
khawtlang rorelna chu State Sorkarin a ruat
official-in a kengkawh ang:

Chutianga Village Council suspend chu an thiam
lohna hmuh a nih loh chuan a ngai angin kal tir
leh tur a ni.

(3) Village Council chu thiah a nih chuan State
Sorkarin khawtlang rorelna kengkawhtu tur
official a ruat ang a. He official hian Village Council
thar an neih hmaa khaw enkawltu tur, khawtlang
parawn leh rintlak telna Advisory Committee a din
anga, a rawtna chu sorkar pawmpui turin a thlen
ang. Advisory Committee member zat chu Village
Council-a seat awm zat aia tam a ni tur a ni lo:
Village Council thiah a nih atangin Village Council
term kal lai chu thla sawmpahnih (12) aia rei a la
awm chuan, eng hunah pawh sorkarin Village
Council thar thlanna turin thupek a chhuah thei
ang.

Chapter - V

SUB-VILLAGE, KHAWPER LEH THLAWHBAWK

29. Sub-Village siam theihna:-

State sorkar chuan hriattirna hmangin Sub-Village
siamna tur thupek a chhuah thei a, a enkawl dan tur
pawh a siam thei bawk.

30. Khawper leh Thlawhbawk din dan:-

(1) Sub-section (2) hnuaia State Sorkar remtihna
tello chuan mi tumahin Khawper emaw
Thlawhbawk an din tur a ni lo.

(2) State Sorkar chuan tul bik thilah thupek tichhuakin
khawilai hmun remchangah emaw khawsak
lailawkna tur Khawper emaw Thlawhbâwk emaw
a din thei ang a, chung hmuna chengte zawm tur

thil te chu Khawper dinna Order-ah chiang takin a
tarlang nghal ang:
Eizawnna kaihhnawih, lo neih leh huan enkawl duh
avanga chhungkaw engemaw zatin kum khat aia
rei cheng tura inkhuar an duh chuan, State Sorkar
emaw, hemi atana sorkarin thuneihna a pek official
tu emaw hnenah, an Village Council-te kaltlangin
phalna an dil thei ang.

(3) State Sorkarin Khawper emaw Thlawhbawk
emaw dinna tur kalphung a siam thei ang a,
chutiang hmun dinna atana thil tul leh zawm tur
te pawh a bithliah thei ang.

(4) Sub-section (2) hnuaia Khawper emaw
Thlawhbawk emaw din tawh chu State Sorkarin
tihtawp emaw, khar emaw tul a tih chuan, an
chhuahsan hun bituk pein chu hmun atang chuan
a chhuahtir thei ang.

(5) Khawper emaw, Thlawhbâwk emaw chu a luahtu
mipui tam tak an pem chhuah avanga a lo ruak a
nih chuan, State Sorkar chuan thupek tichhuakin
chu hmun chu hmun ruakah a puang thei ang.
Chumi hnuah chuan Sorkar atanga phalna thar la
lovin chu hmunah chuan chenna tur din thar leh
phal a ni lo.

(6) Sub-section (4) hnuaia hun bituk aia rei luah lui
an awm a nih chuan State Sorkarin chu hmun
atang chuan tihluihnain a chhuahtir thei ang.

Sub-section (4) leh sub-section (6) hnuaia State
Sorkar thupek tihchhuah te chu heng section
hmanna hmun atanga a luahtute hnawhchhuahna
tura civil court thupek anga ngaih tur a ni ang.

31. Unauthorized Settlements:-
(1) Section 30 sub-section (2)-a State Sorkar phalna

tellova khaw din an awm tih thu dawn a nih
chuan, a bialtu Village Council mawhphurhna niin
State Sorkar hnenah a report nghal vat tur a ni.

(2) Sorkar phalna lova din chenna hmunah te hian
hmasawnna hna engmah thawh phal a ni lo.

(3) Sorkar phalna lova din chenna hmun
(unauthorised settlement) a awmte
hnawhchhuah chu Section 30 sub-section (4) leh
sub-section (6) anga kalpui tur a ni.

Chapter - VI

ESTABLISHMENT SUPPORT

32. Establishment Support:-
Record tha taka vawn a nih theih nan leh Village Council
a kal zel theih nan Village Council Secretary hnenah
State Sorkarin tul a tih angin clerical, technical leh
accounting support leh thawktu dangte a pe thei ang.

Chapter VII

ACCOUNTS, AUDIT AND MAINTENANCE OF REGISTERS
33. Audit of Village Council Accounts:-

Village Council sum zawng zawng account chu State
sorkarin a ruat auditor-in enfiahin a audit ang.
(1) President, Secretary leh Treasurer ten audit

kaihhnawih thilah mawh an phur ang. Anni hian

Auditor-in a mamawh ang zelin Village Council
sum hmanna chungchang thil te auditor hnenah
an pein an hriattir thin ang.

(2) He dan hnuaia audit neihna atan hian Auditor
chuan Village Council hnenah document emaw,
thu hriat tur emaw awm apiang, Village Council
sum dawn leh hman dan nena inzawm zawng
zawng te chu enfiah turin lakkhawm (requisition)
theihna a nei ang.

(3) Village Council tinah State Sorkarin a ruat angin
Social Audit neih tur a ni.

Chapter - VIII
MISCELLANEOUS

34. Protection of action taken in good faith:-

He dan hnuaia thupek siam emaw, he dan tlawh chhan
nia ngaih thupek reng reng chu eng Court-ah pawh
sawibuai theih a ni lo ang a. Mi tu pawhin thil tha tih
duhna avanga he dan hnuaia thupek a siamin, a lakah
thubuai siam sak emaw, thubuai a neih theih nana chhui
emaw, thubuai engemaw a hnuh luh emaw phal a ni lo.

35. Application of other laws not barred:-

He Dan hi Mizorama Dan ding mekte tihchak nan leh
belhchhah nana siam a ni a, Dan ding laite luahlan tur
leh kalh tura duan a ni lo.

36. Power to make rules and regulations:-
(1) He Dan chhunga thil hrang hrangte a taka hlen

chhuah an nih theih nan State Government chuan
Rules a siam thei ang.

(2) He Dan chhunga thuneihna tinep leh palzut
zawng ni lovin, Dan khawi lai pawh tha taka
kenkawh a nih theih nan leh, a bikin: -
(a) Block leh District Development Committee

hrang hrangte din dan tur kalhmang
chungchangah;

(b) Village Council Inthlanna kalpui dan tur;
(c) Village Council sitting hmasa ber neih dan;
(d) Village Council Secretary ruat dan;
(e) Lo leh Leipui theh dan tur;
(f) Thingtlanga in leh thil dang sak dan tur;
(g) Ramngaw atanga thil lakkhawm

chungchanga khuahkhirna leh kaihhruaina;
(h) Tui hna humhalh, tui lak enkawl leh

tihchangtlun;
(i) Ran enkawl leh ran chhiah khawn

chungchang;

(j) Property tax, dan bawh chhia pawisa
chawitir leh user charge lakkhawm
chungchang;

(k)  Village Council thuneihna huam chhunga
kangmei ven leh khuahkhirh;

(l) Thingtlang bawlhhlawh sawngbawl dan;
(m) Khawchhung faina leh thianghlimna;

(n) Watershed enkawl leh leilung humhalh;

(o) Village Council Fund leh Accounts enkawl;
(p) Village Council-a cash book leh register

enkawl;

(q) Village Council thuneihna chungchanga
statistical data pawimawh zawng zawng
enkawl;

(r) Village Council Account audit dan tur;

(s) Thil dang ruat tur, emaw, ruat theih tur
emaw.

(3) Chutianga dan siam chu thla ruk chhungin
Legislative Assembly hmaah pharh tur a ni.

37. Power to remove difficulties:-

He Dan thupekte tihhlawhtlinna kawngah harsatna a
awm chuan, State Sorkar chuan chutiang harsatna tihbo
nan a tul ang zelin hma a la thei emaw, he Dan thupek
nena inmil thlapin thupek a chhuah thei bawk ang:
He Dan hman tan atanga kum hnih hnuah chuan chutiang
thupek engmah siam tur a ni lo.

38. Repeal and savings:-
He Dan hman tan ni atang hian The Lushai Hills District
(Village Council) Act, 1953 chu he dan hian a luahlan
tawh ang a, hluihlawn a nih hnua Village Council-ten Dan
hlui hnuaia an thil neih hrang hrangte chu Village
Council-te kutah Dan thar hman hnuah pawh a awm
chhunzawm zel ang:

Dan thar hman hnuah pawh a hnuaia tarlan te hi a
pangngaiin a kal zel ang.
(1) Village Council dinglai te a pangngaiin an kal zel

ang.

(2) Sub-Village awmsa te a pangngaiin an kal zel ang.
(3) Dan hlui hman hun laia Dan anga thil tih tawhte.

(4) Dan hlui hnuaia Dan ang thlapa thil lo neih leh
hman tawh te.

(5) Dan hlui hnuaia hremna lo pek tawh emaw, sum
dahkham laksak tura tih tawh emaw, Dan
bawhchhiatna avanga hremna lo siam tawhte.

Tin, Dan hlui hman hunlaia thupek lo chhuah tawh te,
appointment lo siam tawh te, hriattirna lo chhuah tawh
te, dan tesep, rules leh regulation lo siam tawh te, form
hrang hrang lo siam tawh te, permit leh licence lo pek
tawh te, chhiah lo lakkhawm tawh leh thil man lo bituk
tawh te chu he Dan thar nen a inkalh a nih loh chuan
Dan thara a milpui section hnuaia thuchhuah anga
ngaih tur a ni a, siamthat/thlak leh a thara tihchhuah
an nih hma chuan a ngaiin an kal zel ang.

